
onsen lande, kiesen binnen lands viere ridderen, de orborlecste[1] en de vroedste die men vinden mach, ommeslands orbore[2] , en drie goede liede van Louene, drie goede liede van Brussele, enen goeden man van Antwerpen, enen vans Hertoghen Bosche, enen van Thienen, en enen van Leuwe[3]. En dese die aldus ghecoren worden, selen comen en vergaderen te Cortemberghe van drien weken te drien weken, ende selen mechtech siin (de welke macht wij hem[4] gheuen vor ons en onse nacomelinghe) te verhorne[5], en te wetene, ochte [6] enech ghebrec es in den lande van eneghen dinghen, alse vanden pointen die hier vore ghescreuen sijn, ochte hier namaels gheuallen[7] moghen, in wat manieren dat sij, ochte gheschien mach. En volle macht hebben van onsen weghen, en onse nacomelinghen, altoes alle dese dinghe te versiene, en te verbeterne, en alle andre goede dinghe te makene, en te ordeneerne op hare beste, na den orbore ons en ons lands; en dat[8] si daer mede doen en ordeneren selen, dat dat vast en ghestade[9] bliue, sonder nemmermeer daer jeghen te doene, ochte te comene van onsen weghen ochte onser nacomelinghen in engheerre manieren. 

V. — En vort, ware dat sake, dat enech vanden vorgheseiden viere riddren, ochte vanden andren goeden lieden die hier toe ghecoren werden selen, van liue te doede ghinghe[10], ochte niet orborlec en ware te desen dinghen, dat men dan enen andren kiesen en setten sal in sine stat[11], bi rade vanden anderen en der goeder liede vanden lande, al te Cortemberghe.


	↑ de orborlecste en de vroedste, de bekwaemste en de wysste.

	↑ orbore. Dit woord beteekent ook dikwyls nut, voordeel, dat slechts eene uitbreiding is van gebruikelyk.

	↑ Leuwe. Zout-Leeuw.

	↑ hem, hun.

	↑ te verhorne, en te wetene, te onderzoeken en te vernemen.

	↑ ochte, of.

	↑ gheuallen, voorvallen, voorkomen.

	↑ dat, hetgene wat.

	↑ ghestade, gestadig, bestendig.

	↑ van liue te doede ghinghe, uit het leven scheidde, kwame te sterven.

	↑ in sine stat, in zyn plaets.

